
Namminersorlutik Oqartussat pigisaanni, pisortat suliffeqarfiutaanni 

misissueqqissaarnermi iluaqutaasinnaasut aamma ajoqutaasinnaasut selskabit 

niuertorpalaartumik ilusiligaasimanerannut aaqqissuussisimanermi 

siunertaqartunuinnaanngitsoq taamaattorli aamma immikkuullarissumik politikikkut 

qajassuussinissaq pillugu UPA2026-mut saqqummiussinissaannik Naalakkersuisut 

peqquneqarnissaannik Inatsisartut aalajangiiffigisassaattut siunnersuut 

(Inatsisartunut ilaasortaq, Pele Broberg, Naleraq) 

 

Akissuteqaat 

(Naalakkersuisut Siulittaasuat) 

 

 

Siullermeerneqarnera 

Ingerlatseqatigiiffinni Pisortat Suliffeqarfiutaat Namminersortut (PSN), niuertorpalaartumik 

aamma politikkikkut siunertamik isumaginnittut,  

ilusiligaasimanerannut aaqqissuussisimanermi ilusiliussap atorneqartup 

misissoqqissaarneqarnissaa pillugu aalajangiiffigisassatut siunnersuummut 

saqqummiunneqartumut Naalakkersuisut qujapput. 

 

PSN-nit immikkut inatsisinik nalimmassarneqartarput, tamatumanilu namminersorlutik 

inuussutissarsiortunut aamma niuernermut tamarmut siunertarineqanngitsumik 

kinguneqartitsisinnaallutik. Ingerlatsisunut tamanut atugassarititaasut assigiinnissaat 

paasiuminartuunissaallu aalajangiunneqassasut Naalakkersuisut kissaatigaat, taamaattumillu 

annerusumik immikkut ittumik inatsisiliorneq, unammilleqatigiinnermi atugassarititaasunik 

assigiissuteqarnermik pilersitsisinnaasup atuutilersinneqarnissaa pisariaqartinneqanngitsutut 

isigalugu. 

Ingerlatseqatigiiffiit ilusaannik allanngortitsineq tamatuma saniatigut piffissamik 

allanngoriartorfimmik nassataqassaaq, allaffissornikkut aningaasaqarnikkullu 

nammatassiisinnaasoq, inuiaqatigiinnut naleqarnerulersitsinermik pilersitsinissamik 

qulakkeerinninnissamik ilaqarnani.  

Naalakkersuisut nalilerpaat, Namminersorlutik Oqartussat ingerlatseqatigiiffiutaanni 

pigineqartuni ilusiliussaq, aktiaateqarluni ingerlatseqatigiiffiit iluusaat suli tulluarnerpaajusoq. 

Ilutsip taassuma ingerlatseqatigiiffiit pisariaqartumik eqaatsuutippai niuernermik 

ingerlatsinissamut, peqatigisaanillu sullissinermut isumaqatigiissutit, akuersissutit aamma 

immikkut inatsisit aqqutigalugit immikkoortortani politikkimik soqutigisaminnik 

ingerlatsisinnaallutik. Tamanna aamma pissutaaqataavoq ingerlatseqatigiiffiit maannakkutut 

iluseqartillugit piginnarnissaannut, tassami aktiaateqarluni ingerlatseqatigiiffiutigut, 

kiffartuussinissamik  isumaqatigiissutit, akuersissutit aamma sanaartornermut inatsisit il.il 

aqqutigalugit maannangaaq immikkoortortatut ilaatigut PSN-tut ingerlareermata. 

PSN-tut ilutsip nassataraa annerunerusumik naalakkersuinikkut aqunneqarneq, pissutsinilu 

assigiinngitsuni tamanna iluaqutaasinnaalluni. Taamaattorli aamma naalakkersuinikkut siuttut  

apeqqutaangaatsiarsinnaapput, tamatumanilu ingerlatseqatigiiffiup aaqqissuussaanikkut 

ingerlaneranik aamma piffissaq ungasinnersoq isigalugu ingerlatsinermi 

nalorninartoqarsinnaalluni. 

Pingaaruteqarpoq erseqqissassallugu ingerlatseqatigiiffiit aamma PSN-it iluanaarutinik 

ingerlatseqatigiiffiillu akileraarutaanik nunatta karsianut aningaasaleeqataasinnaasarmata. 

Taamaalillutik PSN-it aningaasaleeqqissinnaapput, sinneqartoorutinillu akiliillutik, 

tamatumani apeqqutaallutik politikkikkut aalajangerneq, ingerlatseqatigiiffiup 

aningaasaqarnera imaluunniit siulersuisut. Taamaattumik tamanna PSN-inut aamma 

naalagaaffiup aktiaateqarluni ingerlatseqatigiiffiinut suleriaasiuvoq nalinginnaasoq.   

Taamaalilluni aktiaateqarluni ingerlatseqatigiiffiutitsinni taamatut periuseqarluni 

ingerlatsisoqarpoq.  

PSN-i ingerlatseqatigiiffimmut ilusiliussatut qinigassatut allatut misissoqqissaarnissaata 

aallartinnissaanut naammattumik tunngavissaqanngitsoq Naalakkersuisut nalilerpaat. 

Anguniakkat, PSN-imik angunissai kissaatigineqartut, aktiaateqarluni ingerlatseqatigiiffiup 

ilusaani piviusunngortinneqarsinnaareerput, allanngortiterinerullu ingerlatseqatigiiffiit 

ingerlaneqarnerat akornusersorsinnaavaa, pisariaqanngitsumillu aningaasartuutinik 

pilersitsilluni.   

 

PSN-imut atatillugu pisortat suliffeqarfiutaani aamma naalagaaffiup aktiaateqarluni 

ingerlatseqatigiiffiutaani pitsaaqutinik ajoqutinillu aamma allaatigisaqartumik  

naleqqiussilluni nalunaarusiamik Danmarkimi peqareerpoq. Nalunaarusiaq taanna 

Naalagaaffiup aningaasartuutaanik kukkunersiuisunit aamma Naalagaaffiup kukkunersiuisuinit 

allaaserineqarpoq.   

Naalakkersuisut isumaqarput, pisortat ingerlatseqatigiiffiutaasa aaqqissuussanikkut 

ilusilerneqarnerinik ingerlaavartumik nalilersuineq pitsaasuusoq ingammik eqqarsaatigigaanni, 

ingerlatseqatigiiffiutigut tamarmik politikikkut anguniaqarluni pilersinneqarsimasut, taamalu 

inuiaqatigiinnut tunngasunik suliassanik aaqqeqataallutik. Peqatigitillugu Naalakkersuisut 

pingaartippaat, ingerlatseqatigiiffiutitsinnut tunngatillugu ingerlanerat sulinerallu 

sapinngisamik annerpaamik paasiuminartuussasut. 

Tamanna tunngavigalugu Naalakkersuisut imaattunik allannguutissatut siunnersuummik 

inassuteqarput: 

Suliffeqarfiit Namminersorlutik Oqartussanik pigineqartut aaqqissuussaanikkut ilusaanni 

pitsaaqutit ajoqutillu misissoqqissaarnissaannut suliaqarnissamik UKA2026-mut 

Naalakkersuisut peqquneqarnissaanut Inatsisartut aalajangiiffigisassaattut siunnersuut. 

Namminersorlutik Oqartussat ingerlatseqatigiiffiutaat pillugit ukiumoortumik nalunaarusiaq 

misissueqqissaarneq ilanngunneqarpoq UKA2026-mut atatillugu Inatsisartunut 

agguaanneqartussaq. 

 


